
123

Senza piggiâ respio ô se gh’arrampiña

Co-a leggeressa e i schersci do folletto,

O se gh’assetta in çimma, ô se ghe niña,

Poi d’in pê drito, comme in sciö trinchetto,

O fa ä drita, in to mezo e dä manciña

A-ô popolo mille atti de rispetto;

E ô ven zù in tæra e in t’ûn galloppo e ûn botto

O se trêuva in pê drito in to canotto.


124

A gente, ch’a l’ëa môcca, e ch’a pativa

Mentre, che Oieda in tanto rischio ô schersa,

Vedendo poi che a scena a se finiva

Da-ô moddo ch’a pensava assæ diversa,

A cioccava de moen, e bravo! evviva!

Da tûtte e parte a criava a voxe persa;

E se gh’ëa a-ô stesso tempo ûn coscì ardio

D’aççettâ a sfidda a dava mente in gio.


125

Gh’ëa ûn mainâ catalan, dito ô Zapata,

Che ne-ô tempo che Ojeda in sciô cöpresso

O façeiva a so bella passeggiata,

Lô ô ne façeiva, comme se a fâ ô stesso

E megio ô foise bon, uña risata;

Primma l’ammiava ûn pö chi gh’ëa dappresso,

Poi s’ëan tûtti vortæ, perchè ô s’ëa misso

A rie torna ciù forte, a ammiâlo fisso.


126

L’è veo che poi ne-ô chêu, vedendo tanti

Zêughi ardii, di so schersci ô s’ëa pentio;

Ma sciccomme nisciûn vegniva avanti,

Quando Oieda ô l’aveiva zà finio

A so prêuva rischiosa, i circostanti

Tûtti ammiavan Zapata: tutti a dio

Mostrandolo ghe siavan tûtti a lê

E da fianco e davanti e de derrê.

